
«Олох киһиэхэ биирдэ эрэ бэриллэр. Олох ча³ылхай өңнөөх буолуох тустаах. Киһи бэйэтин суолун булан, аналын таба тайанан, ытык иэһин толорон, олоххо кэрэни эрэ хаалларан барыахтаах».
Александр Самсонов - Айыы уола.
Нам сирэ Саха норуотугар Максим Кирович Аммосовы биэрбитэ. Максим Кирович Аммосов Саха Республикатын государственноһын бастакы туруорсааччы уонна ону тэрийээччи этэ. Саха сирин айыл³атын баайын норуот туһугар көдьүүстээхтик туһаныы, саха норуота сайдыы суолунан атын норуоттары кытта тэңңэ хардыылаһар кыахтаа³ын идеяларын практическай сорук быһыытынан бастакынан туруорбута. Ча³ылхай тылынан – өһүнэн, у³араабат тэрийэр дьо³урунан Максим Аммосов Саха сирин үлэһит дьонун кэскиллээх соруктары толорууга түмэ тардыбыта. Кини дэгиттэр талаанын биир көстүүтүнэн бэйэтин тула Платон Алексеевич Ойуунускай, Исидор Никифорович Барахов уонна да атыттар курдук норуот уһулуччулаах дьонун түмпүтэ, бары бииргэ турунан төрөөбүт норуоттарын туһугар эппиттэрэ-тыыммыттара буолар. Ол саха норуотун өйүгэр-санаатыгар, сүрэ³эр дириңник иңэн сылдьар, бастың  махтал  тылларынан  ахтыллар.
Намтан төрүттээх-уустаах республикабыт уһулуччулаах уолун, биллиилээх политическай уонна государственнай деятель Илья Егорович Винокуровы төрөөбүтэ 110 сыла туолуутун көрсө норуоппут бүттүүнүн аатыттан дириң махталынан бэлиэтиибит, кини сырдык аатыгар сүгүрүйэбит.
Илья Егорович биир дойдулаа³а Максим Кирович Аммосов кэнниттэн саха дьонуттан иккис киһинэн республикабыт бастакы салайааччыта буола үүммүтэ. Эппиэтинэһин, норуотун иннигэр иэһин, дириңник өйдөөн, республика сэрии ыарахан сылларыгар көрсүбүт уустук балаһыанньатын партия Киин Комитетыгар дьаныһан туруорсан быһаартарбыта, элбэх дьону хоргуйууттан, өлүүттэн-сүтүүттэн быыһаабыта.
Илья Егорович будул³аннаах ¼йэ саамай тыйыс бэрэбиэркэлээһиннэри туһаайбат кэмигэр - саха дьонун оло³ун түң-таң туппут гражданскай сэрии , онтон саңа оло³у саңардыы тутан эрдэххэ соһуччу бүрүүкээбит А³а дойдуну көмүскүүр Улуу сэрии сылларыгар, онтон салгыы общественнай-политическай үлэтин чыпчаалыгар сылдьан дойдуга бүттүүнүгэр политическай сатарыйыы, личноска сүгүрүйүү муңутаан сабардаабыт кэмигэр олорон ааспыта улэтэ. И.Е.Винокуров 1896 сыллаахха тохсунньу 1 күнүгэр Нам улууһун Хатың-Арыы куһађан ыалыгар төрөөбүтэ. Илья 3 сааһыгар ађата өлбүтэ, онтон биир сыл буолан баран ийэтэ кыайан көрбөт буолбута, ол кэнниттэн олохтон туораабыта. 1904 сыллаахха үтүө санаалаах дьоннор ходатайства суруйаннар 4 кылаастаах церковно-приходской оскуолађа үөрэммитэ. Ол гынан баран үп-харчы кыайан булбакка үөрэ³ин бүтэрбэккэ батараактыы барбыта. Илья Егорович кыра эрдэђиттэн эрэйи-муңу көрөн улааппыта, кини олоххо дьулуура улахан этэ, саңа олох иһин кини олођун тиһэх күнүгэр дылы үлэлээбитэ.
 Кыһар³аннаах олох диэн тугун билбит батараак киһи  сырдык ырата, ба³а санаата туолар суолун саңа былаас туту этэригэр-эрэнэригэр көрбүтэ. Гражданскай сэрии  сылларыгар саа-саадах тутан  саңа былааһы  көмүскээбитэ. 1921 сыллаахтан, нэһилиэк  ревкомун  председателинан  үлэлээн барбыта.
 Биэс сыл устата ЯЦИК боломуочунайын  быһыытынан  ыраах  Булуң  сиригэр саңа оло³у тэрийсибитэ, дьону-сэргэни аһа-таңаһа суох эстэр-быстар кыһалђатыттан быыһаспыта. Туундара³а, ©лүөнэ өрүс төрдүн  хайаларын быыстарыгар  оскуола, мађаһыын, эмтиир сирдэр, булт-түүлээх кооперативтара  тэриллитэлээбиттэрэ.
 1931-1933 сыллардаахха МТС  директорынан, онтон  советскай  үлэђэ  үлэлии сырытта³ына  Илья  Егоровиһы эмиэ хоту ыыппыттара - ЯЦИК бэрэстэбиитэлинэн тиийэн 1934 сыллаахха Олөөн улууһун тэрийбитэ, сэлиэнньэтин олохтообута.
 Илья Егорович хотугу улуустары иилээн-са³алаан сайыннарыыга, нэһилиэнньэ аныгылыы олоххо сыстан  барыытыгар улахан өңөлөөх. Кини курдук дьоһуннаах киһи  боччумнаахтык  төрүттэспит-олохтоспут буолан, кэлин да хотугу улуустар олохторун-дьаһахтарын  боппуруостара  ыллыктаахтык быһаарыллан испиттэрэ.
 Республика үрдүк салайар дуоһунастарыгар да үлэлии  сылдьан  Илья Егорович ханнык бађарар боппуруоһу дириңник, иңэн-тоңон быһаарарын, инники  кэскили  кытта ыкса сибээстиирин кырдьађас көлүөнэ  салайар  үлэһиттэрэ  чорботон  бэлиэтииллэр, ол курдук  улахан  проблемалары таарыйар оччотоођу докумуоннар да туоһулууллар.
  Саха  интелегенциятын  бастың  бэрэстэбиитэллэрин  буржуазнай  национализмңа буруйдуур  хампаанньа  муңутаан бара турдађына  Илья  Егорович  Винокуров, обком  бастакы  секретарын  дуоһунаһыттан  уурайбытын үрдүнэн, сыыЬа уонна омсолоох уураах тађыста  диэн  Киин  Комитекка  роинципиальнайдык  туруорса сылдьыбыта.
 Республика  дьылђатыгар  ити  курдук  быһаарыылаах  түгэннэргэ  дириң толкуйдаахтык,  сырдык  санаатын салайтаран чиэһинэй  хардыыны  оңорбут бастакы  салайааччы  Максим Аммосов  кэнниттэн  Илья  Егорович  Винокуров буолбута.
«Илья Егорович Винокуров айыл³аттан муударай киһи»

И.Е.Винокуров айыл³аттан муударай өйө, республикатын туһугар үрдүк эппиэтинэһэ, кэскиллээх хайысхалара таба көрөн тутуһуута кими ба³арар бүгүн да сөхтөрөллөр. Ону мин үс суол түгэнинэн  бигэргэтиэхпин ба³арабын.
Бастакытынан, Илья Егорович республика сайдыытыгар, норуот кэскилигэр наука оруолун табатык уонна дириңник өйдүүрэ.
Кини 1941-1946 сылларга республика учуонай сэбиэтин председателинэн үлэлээбитэ. 1941сыл олунньу ыйыгар Саха сирин оңоруулаах күүстэрин сайыннарыы боппуруостарыгар Москва³а ыытыллыбыт научнай конференция³а республика делегациятын салайбыта. Онно аан дойдуга биллэр бөдөң учуонайдар Обручев, Бардин, Бахрушин, Цытович уонна да атыттар, барыта 9 академик, элбэх учуонайдар кыттыыны ылбыттара. Конференция³а республика туһалаах, баайдаах сирдэрин разведкалааһыны уонна туһа³а таһаарыыны күүһүрдэр, улахан үлэни ыытар кыахтаах айыл³а промышленноһын хаһаайыстыбатын тэрийэр, ону тэңэ суолу-ииһи тутуу туһунан сүбэлиир түмүктээһиннэр оңоһуллубуттара. Ити Саха сиригэр тэриллибит 1925-1930 сыллардаа³ы наука академиятын экспедициятын кэнниттэн уһуллуччулаах научнай событие, наука биһиги республикабытыгар быһаччы көмөтө  этэ.
1941-1945 сыллардаа³ы А³а дойду Улуу сэриитэ республика оңоруулаах күүстэрин сайыннарыы ити кэлин научнай программатын толорууну атахтаабыта, үгүс былааннар тохтотуллубуттара. Ол эрээри биир программа сэрии сылларыгар ыытыллыбыта. 1940-1946 сылларга Алексей Павлович Окладников баһылыктаах Ленатаа³ы историко-археологическай экспедиция³а Саха сирин былыргы историятын үөрэтии этэ. Кэлин Окладников былыргы историяны үөрэтиигэ Илья Егорович оруолун туһунан маннык суруйан турар: «Кини Саха сирин историятын биир томун  сүрэхтээбит  а³атынан  буолар».
Иккиһинэн. Республика нэһилиэнньэтин сэрии сылларыгар хоргуйан быыһыырга Илья Егорович дьаныардаахтык туруорсуута норуот өйүттэн-санаатыттан хаһан да³аны сүтүө суођа. 30 сыллар бүтүүлэригэр 40 сыллар сађаланыыларыгар республика тыа хаһаайыстыбатынан дьарыктанар сүрүн оройуоннарыгар умайар уот кураан бүрүүкээбитэ, барыта 18 киин оройуону хаппыта. 1942 сылга туораахтаах культура ортотунан гектартан 1,5 центнер хомуллубута. 1940 сыллаа³ар ынах-сүөһү  ахсаана 226 тыһыынчанан аччаабыта. Араас быһымах дьаһаллар түмүктэригэр 1942 сылга тыа сирин олохтоохторун аңардара  кэтэх  сүөһүлэрэ  суох  хаалбыттара. Иэдээн со³ото³ун сылдьыбат курааны кытта тэңңэ сэллик ыарыыта турбута, тыһыынчанан дьон аас туор олохтон, араас ыарыыга ылларан өлбүттэрэ. 1939-1943 сылларга сүрүннээн хоргуйан  34 тыһыынча  киһи өлбүтэ, элбэх  өлүү-сүтүү  сахаларга  тахсыбыта.

И.Е. Винокуров Совнарком председателин солбуйа сылдьан дьон сэргэ быста дьадьайбытын көрөн, чопчу дьаһаллар ылыллалларын туруорсубута. Хоргуйуу бүрүүкээн эрэрин туһунан бастакы суругун партия уобаластаа³ы комитетыгар аадырыстаан 1940 сыл алтынньы 29 күнүгэр суруйбута. Кини оройуннарга үлэ күнүнэн көрөн сүөһүттэн ылыллар бородууксуйаны үллэрэллэригэр, кэтэх хаһаайыстыбалар кырата биирдии иккилии ына³ы туталларыгар, муус аннынан муңхалааһыны тэрийэллэригэр, общественнай фондаттан хонуу үлэтин кэмигэр сөп буолар эти, бурдугу, хортуоппуйу биэрэллэригэр уонна да атын  бэрт түргэнник  дьаһал  ылалларыгар  этии  киллэрбитэ.

И.Е. Винокуров 1943 сыл муус устар 3 күнүгэр ыыппыт уочараттаах суруга партия Киин Комитетыгар көрүллэн, партия Саха уобаластаађы комитета тыа хаһаайыстыбатын сүрүннүөхтээ³ин туһунан уураах ылыллыбыта. Ити дьыл от ыйыгар Винокуров Саха республикатын правительствотын баһылыгынан анаммыта.

Тыа хаһаайыстыбатын, ол аата республика төрүт олохтоох нэһилиэнньэтин олођун-дьаһађын туһунан боппуруостарга 1943-1945 сылларга обком аналлаах пленумнара, правительство мунньахтара утумнаахтык ыытыллыбыттара. Олорго колхозтаах кэтэх хаһаайыстыбаларыгар биирдии ынађы биэрии, колхозтаахтарга резервнэй фонданы олохтооһун, итии аһылыгы тэрийии, хортуоппуйу элбэхтик олордуу курдук дьаһаллар ылыллыбыттара. Сэрии, кураан сылларыгар Саха дьоно эстэр-быстар кутталга киирэ сылдьыбыттара, ол эрээри булгуруйбат санаалаах патриот уонна хорсун киһи суос-сођотох ылыннарыылаах ньыманан баар чахчыларга сигэнэн Киин комитет үлэһиттэрин итэђэтэн, тылын ылыннаран, быыһыыр дьаһаллары ылыннарбыта. Норуотун быыһыыр иһин И.Е.Винокуров дьаныардаахтык туруорсуута үрдүктүк сыаналаныахтаах уонна инникитин да норуокка, кини сырдык дьулууругар бэриниилээхтик сулууспалааһына холобур буолуохтаах.

Үсүһүнэн. Илья Егорович 1946 сыл ахсынньы 11 күнүгэр партия Саха уобаластаађы комитетын бастакы секретарынан талыллыбыта. Ол кэмңэ, омук дойдуларыгар сүгүрүйээччилэринэн ааттанар космополиттары «саралааһын» бара турара. Национальнай республикаларга ааспыт феодальнай оло³у өрө  тутар уонна культура, искусство сайдыытын биир сүүрээнинэн сымыйа теориянан саптынан, культурађа уонна искусствођа кылаассабай охсуһууну билиммэт национализмы саралыы тардааччылар туту да кэрэйбэккэ ииригириилэрэ үөһэттэн өйөбүлү ыла турара, кигээһин да быһыытынан барара.

Саха сиригэр араастаан утарсыы баарын үрдүнэн Г.П. Башарин 1944 сыллаахха Кулаковскай, Софронов, Неустроев литературнай нэһилиэстибэлэрин, прогрессивнай уонна демократическай суолтатын научнайдык төрүттээн үлэ суруйбута. Сахалартан биир бастакы учуонай концепциятын республика совнаркомун председателэ И.Е. Винокуров, ону тэңэ суруйааччылар, эдэр учуонайдар, республика интеленциятын өйөөбүттэрэ.

Партия КК-та идеологическай боппуруостарга уураахтары ылыммытын кэнниттэн Г.П. Башарин 1944 сылга тахсыбыт Саха үс реалист-сырдатааччыта  диэн кинигэтигэр политическай алђастар баалларын туһунан үңсүүлэр, сайабылыанньалар киирэн барбыттара. Республика бастакы салайааччыта И.Е.Винокуров ол суруктары бооччойооччулар Г.П.Башарин кинигэтин сиэрдээхтик кириитикэлээһинтэн араастаан көмүскэстэ диэн буруйдаан барбыттара.

Саха литературатын сырдатыыга буржуазнай-националистическай токурутуулар тустарынан обком 1952 сыл олунньу 6 күнүнээђи уураађа, обком саңа салалтата саныырынан, идеологическай боппуруостарга партия Киин Комитетын историческай уураахтарын олоххо киллэриинэн буолбута. Обком уураађа тахсыан 9 ый иннинэ И.Е. Винокуров үөрэххэ барарын обком бастакы секретарын дуоһунаһыттан босхоломмута. Онон кини уураах тахсарын уонна уһун кэмнээх хампаанньа сађаланыытын тохтотор кыа³а суо³а.

Илья Егорович уураах балаһыанньаларын  кытта сөбүлэһэр кыа³а суох этэ, ол иµин КК-ка сайабылыанньа суруйбута, үс суруйааччыны сыаналааһынңңа кырдьыгы  көрбөт сыһыаннаһыы, токурутуулар таһаарыллыннылар, национальнай кадрдары сойуолааһын  са³аланна  диэн  Киин  Комитеты  итэ³этэргэ  соруммута.

Кини Саха интелигенциятын ортотугар национализм баар диэн оло³о суох бигэргэтии омсо³олоо³ун ыйар, оннук сыµыан Саха уонна нуучча норуоттарын ыкса до³ордоһууларын туора сотуу буолар диэн уот харахха этэр. Биир норуот атын норуокка өстүйэрин курдук кэлтэйдии биир өттүттэн наһаа түһэн дьэбэлэйдээһин, буолаары буолан государственнай таһымңа оннук этии норуоттар икки ардыларыгар итэ³эйсибэт буолууну, бу түбэлтэ³э нуучча нэһилиэнньэтэ националистарынан ааттанар Саха норуотугар итэ³эйбэт буолуутун хайа эрэ мээрэйинэн үөскэппэт буолуон табыллыбат. Итилэр И.Е.Винокуров тыын суолталаах  боппуруостарга  кэриэс  тылларын  кэриэтэ  иһиллэллэр.

Биллэрин курдук, Саха интеллигенциятын бастын бэристэбиитэллэрин национализмңа буруйдааһын хаста эмэтэ төхтөрүйэн оңоһулла сылдьыбыта, норуот элбэх  чулуу  уолаттара  политическай репрессия сиэртибэлэрэ буолбуттара.

И.Е.Винокуров ураты киһи этэ: өйүнэн-толкуйунан туохха барытыгар төрдүгэр-төбөтүгэр тиийэ сатыыра, общественнай-политическай олох, норуоттар дьылђаларын тустарынан, онно бэйэтин норуота ылар миэстэтин туһунан, норуот уһулуччулаах уолаттарын олохторун, кинилэр ыарахан дьылђаларын туһунан үгүһү-киэни толкуйдуура.

Норуоппут маннык сүдү  киһитин туһунан, син эмиэ атын улуу дьоммут курдук, көлүөнэттэн көлүөнэ³э үтүө-мааны тыл-өс бэриллэ туруо³а, сэһэнтэн сэһэн тар³анан барыа³а, өрөгөйдөөх үөрүү  күнүгэр, тыйыс санааны ылынар быһаарыылаах  түгэңңэ  норуот  туһугар  бэриниилээхтик, хотуулаахтык кэскиллээхтик үлэлээбит, охсуспут хорсун-хоодуот дьоммут сырдык ааттара ааттана сылдьыа³а. Олор  ортолорутар  норуоттан үүнэн тахсыбыт, ыарахан сылларга норуот туһугар оло³ун  анаабыт  норуотун  чиэһин суобаһын  туруулаһан  көмүскээбит политическэй, государственнэй деятель Илья Егорович Винокуров аата мэлдьитин биир бастакынан ааттана сылдьыа³а!

